Na osnovu člana 13. stav 2. tačka 18. Zakona o principima lokalne samouprave u Federaciji Bosne i Hercegovine („Službene novine Federacije BiH“, broj: 49/06 i 51/09), člana 19. Stav 2. i člana 61. stav 3. Statuta Općine Breza („Službeni glasnik Općine Breza“, broj: 08/09-Prečišćeni tekst), Općinsko vijeće Breza, na sjednici održanoj dana  29.04.2021. godine, d o n o s i

O D L U K U

o postupku registracije i načinu vođenja Registra mjesnih zajednica Općine Breza

I - OPĆE ODREDBE

Član 1.

Ovom Odlukom propisuje se: nadležnost, postupak registracije mjesnih zajednica i upisa odgovarajućih promjena u registar mjesnih zajednica, nadležnost za vođenje registra, sadržaj i način vođenja registra mjesnih zajednica, te druga pitanja od značaja za postupak registracije i način vođenja Registra mjesnih zajednica (u daljem tekstu: Registar).

Član 2.

Mjesna zajednica ima svojstvo pravnog lica i registruje se kod Službe za privredu (u daljem tekstu: Služba) po postupku i na način utvrđen ovom Odlukom.

Član 3.

Registar je javan.

U pogledu javnosti podataka i dejstava prema trećim licima, primjenjuju se propisi o sudskom Registru.

Svaka zainteresirana osoba ima pravo uvida u podatke Registra, a Služba u kojoj se vodi Registar, po zahtjevu stranke, dužna je izdati odgovarajuće uvjerenje o podacima iz Registra, odnosno izvod iz Registra.

II - POSTUPAK REGISTRACIJE MJESNIH ZAJEDNICA

Član 4.

Registracija mjesnih zajednica se vrši po prijavi ovlaštene osobe. Osobe ovlaštene za registraciju mjesne zajednice su predsjednik savjeta mjesne zajednice ili lice koje predsjednik ovlasti.

Prijavu za registraciju mjesne zajednice ovlaštena osoba podnosi u roku od 30 dana od dana donošenja ove Odluke.

Član 5.

Prijava za registraciju mjesne zajednice sadrži: naziv i sjedište mjesne zajednice, broj i datum odluke o osnivanju mjesne zajednice, područje mjesne zajednice odnosno naziv naselja ili dijela naselja koja ulaze u sastav mjesne zajednice, broj stanovnika i broj porodičnih domaćinstava mjesne zajednice, podatke o osobi odnosno osobama ovlaštenim za zastupanje mjesne zajednice u pravnom prometu s trećim licima i obim ovlaštenja, te datum podnošenja prijave i potpis podnosioca prijave.

Član 6.

Uz prijavu za registraciju mjesne zajednice se prilažu:

· odluka o osnivanju mjesne zajednice,

· uvjerenje o Poreznoj registraciji mjesne zajednice,

· obavještenje o razvrstavanju pravnog lica prema djelatnosti,

· odluka o potvrđivanju rezultata izbora i dodjeli mandata za članove savjeta mjesnih zajednica na području općine Breza,

· ovlaštenje za podnošenje prijave za registraciju mjesne zajednice,

· druge odgovarajuće isprave o predmetu upisa.

Isprave iz ovog člana se podnose u originalu, ovjerenom prepisu ili ovjerenoj fotokopiji.

Član 7.

Po prijavi za registraciju mjesne zajednice rješava Općinski načelnik.

Član 8.

U postupku po prijavi Općinski načelnik ispituje da li su se stekli formalni i materijalni uslovi za registraciju mjesne zajednice, propisani ovom Odlukom i zakonom.

Član 9.

Formalni uslovi za registraciju mjesne zajednice su:

· da je prijava blagovremena i podnesena od ovlaštene osobe,

· da je prijava potpuna odnosno da ima sadržinu propisanu ovom odlukom,

· da su uz prijavu priložene isprave odnosno svi prilozi propisani ovom Odlukom, u izvorniku, ovjerenom prepisu ili ovjerenoj fotokopiji,

· da su isprave donesene u propisanom postupku i da imaju sadržinu propisanu zakonom, drugim propisom ili općim aktom.

Član 10.

Materijalni uslovi za registraciju mjesne zajednice su:

· da je prijava za registraciju u skladu sa zakonom i odredbama ove Odluke, odnosno da je zakonom i ovom Odlukom utvrđena obaveza registracije.

Član 11.

Formalni i materijalni uslovi moraju biti kumulativno ispunjeni.

Član 12.

Na postupak po prijavi za registraciju mjesne zajednice primjenjuju se odredbe Zakona o upravnom postupku („Službene novine FBiH“, broj: 2/98 i 84/99).

Član 13.

Kada Općinski načelnik u postupku utvrdi da je prijava neblagovremena ili podnesena od neovlaštenog lica, donijet će rješenje o odbacivanju prijave.

Član 14.

Kada Općinski načelnik u postupku utvrdi da nisu ispunjeni uslovi za registraciju mjesne zajednice utvrđeni ovom Odlukom i zakonom, donijet će rješenje kojim se prijava za registraciju mjesne zajednice odbija.

Član 15.

Kada Općinski načelnik u postupku utvrdi da su ispunjeni uslovi za registraciju mjesne zajednice utvrđeni ovom Odlukom i zakonom, donijet će rješenje o upisu mjesne zajednice u Registar.

Član 16.

Rješenje o upisu mjesne zajednice u Registar ima uvod i izreku, a po potrebi može imati i obrazloženje.

Rješenje mora imati obrazloženje ako se njime prijava za registraciju odbacuje ili odbija.

Član 17.

Rješenje o upisu mjesne zajednice u Registar dostavlja se podnosiocu prijave, te nadležnoj Službi i obavezno objavljuje u Službenom glasniku Općine Breza.

Rješenjem kojim se prijava za registraciju odbacuje ili odbija, dostavlja se podnosiocu prijave.

Član 18.

Protiv rješenja Općinskog načelnika može se izjaviti žalba.

Pravo na žalbu ima podnosilac prijave u roku od 8 dana od dana prijema rješenja. Žalba se podnosi Drugostepenoj upravnoj komisiji.

Član 19.

Odredbe o postupku registracije mjesne zajednice, se primjenjuju i na upis odgovarajućih promjena u Registar mjesnih zajednica (promjena naziva, sjedišta, ovlaštene osobe za zastupanje mjesne zajednice u upravnom prometu s trećim licima, prestanak mjesne zajednice i sl.).

III- VOĐENJE REGISTRA MJESNIH ZAJEDNICA

Član 20.

U Registar se upisuje mjesna zajednica kojoj je rješenjem Općinskog načelnika odobren upis u Registar mjesnih zajednica.

Registar vodi Služba za privredu.

Ovlaštenje za vođenje Registra utvrđuje se rješenjem Općinskog načelnika.

O upisu mjesne zajednice u Registar, Služba obavještava nadležni organ za poslove statistike radi vođenja evidencije o registrovanim mjesnim zajednicama.

Član 21.

Registar ima oblik knjige koja je tvrdog poveza, prošivena i numerisana, te ovjerena potpisom Općinskog načelnika i službenim pečatom.

Registar čine registarski podaci i registarske isprave.

Član 22.

U Registar se obavezno unose registarski podaci:

· naziv i sjedište mjesne zajednice,

· naziv naselja i dijela naselja koja ulaze u sastav mjesne zajednice,

· broj i datum odluke o osnivanju mjesne zajednice,

· broj i datum akta kojim se utvrđuje ime osobe ovlaštene za registraciju mjesne zajednice,

· podaci o osobi/ama, ovlaštenoj/im za zastupanje mjesne zajednice u pravnom prometu s trećim licima i obim ovlaštenja.

· broj stanovnika mjesne zajednice i broj domaćinstva,

· podaci o konstituisanju organa mjesne zajednice (broj i datum akta o izboru organa),

· prestanak mjesne zajednice i druge statusne promjene (broj i datum akta kojim je promjena utvrđena),

· drugi podaci o promjenama (broj i datum akta).

Član 23.

Registarske isprave predstavljaju isprave koje se prilažu uz prijavu za registraciju mjesne zajednice, pohranjuju i čuvaju u omotu registarskog uloška (aktivni i pasivni dio).

Na naslovnici omota registarskog uloška označeni su naziv i sjedište službe koja vodi Registar, broj registarskog uloška, redni broj upisa u Registar i naziv i sjedište mjesne zajednice.

Na prvoj lijevoj strani omota sadržan je pregled upisa u registarskom ulošku po hronološkom redu i to: broj registarskog lista, broj i datum upisa, oznaka, broj i datum rješenja, potpis ovlaštenog službenika i primjedba za upis.

Član 24.

Podaci o registraciji mjesnih zajednica i upisa promjena, u registar se unose ručno, u pravilu mastilom, izuzev podataka koji podliježu promjenama (broj stanovnika, broj domaćinstva i sl.), koji se u registar unose grafitnom olovkom.

Član 25.

Mjesne zajednice koje su osnovane do stupanja na snagu ove Odluke, Služba će po službenoj dužnosti upisati u registar, a po osnovu činjenica o kojima se vodi službena evidencija, u roku od 60 dana od dana stupanja na snagu ove Odluke.

Član 26.

Ova Odluka stupa na snagu osmog dana od dana objavljivanja u Službenom glasniku Općine Breza.

Anel Rihić

OBRAZLOŽENJE

P r a v n i  o s n o v
 sadržan je:

- u članu 13. tav 2. ačka 18. Zakona o principima lokalne samouprave u Federaciji BiH („Službene novine F BiH“, br. 49/06 i 51/09), utvrđena nadležnost Općinskog vijeća za donošenje ovih akata, odnoso „obavlja i druge poslove utvrđene zakonom i statutom. 

- članu 19.stav 2. I člana 61. Stav 3. Statuta Općine Breza („Službeni glasnik Općine Breza“ 8/09 – Prečišćeni tekst), gdje je utvrđena nadležnost Općinskog vijeća za donošenje odluka i drugih općih akata kojima uređuje pitanja iz samoupravnog djelokruga općine i u ovom slučaju konkretno postupak registracije i način vođenja registra mjesnih zajednica. 

Razlozi za donošenje
Prvobitno osnivanje mjesnih zajednica na području općine Breza izvršeno je 1973. Godine, odlukama mjesnih konferencija SSRN mjesnih zajednica i iste su potvrđene 1977. godine. Od 1977. do 2007. Godine dolazilo je do prestruktuiranja, odnosno spajanja i izdvajanja jednih sa drugim i obratno, zavisno od okolnosti i prilika koje su vladale u pojedinim periodima. 

U skladu sa propisima koji regulišu oblast mjesnih zajednica, a to su Zakon o principima lokalne samouprave Federacije BiH i Statut Općine Breza izvršeno je  usklađivanje Odluka o osnivanju mjesnih zajednica donošenjem Odluke o usklađivanju Odluka o osnivanju mjesnih zajednica Općine Breza sa Zakonom o principima lokalne samouprave u Federaciji BiH i Statutom Općine Breza, koju je donijelo Općinsko vijeće 2013. Godine.

Međutim, u članu 61. Statuta Općine Breza utvrđena je i obaveza donošenja odluke kojom se propisuje postupak registracije i način vođenja Registra mjesnih zajednica. U tom smislu pripremljen je Prijedlog Odluke sa pratećom dokumentacijom koja je sastavni dio ove Odluke, pa se predlaže Općinskom vijeću Breza da istu usvoji u predloženom obliku.

  P r e d l a g a č

Adresa: Bogumilska br.1 tel, centrala 032/786-020, 032/786-061 

fax:, 032/786-041, 032/786-031

e-mail:privreda@breza.gov.ba, www.breza.gov.ba

